
Inuit innarluutillit tapersersorneqarnissaannut Inatsisartut Inatsisaat nr. xx, xxx xx 2019-

imeersoq.  
(Peqqissutsimut, Isumaginninnermut Inatsisinillu atuutsitsinermut Naalakkersuisoq) 

 

Inuit Innarluutillit tapersersorneqarnissaannut inatsisartut inatsisissaattut siunnersuut 

saqqummiunneqartoq pillugu Partii Naleqqamiit oqaaseqarfigissavarput.  

 

Matumuuna saqqummiunneqartoq soorunami tikilluaqqulluarparput, tassami inunnut 

innarluuteqartunut ilaatigut atugassaqartitsinerput aningaasat aallaavigalugit sulllinneqartarnerat  

aalajangersarneqartarmat. Tamannalu misinnarluartarpoq ilaatigut kommunit aningaasaqarnerat 

ikiuiniarnermi annertunerpaamik aallaaviusarmat,tassami inuit innarluuteqartut 

ikiorsiiffigineqarnissaat ilaatigut tunulliunneqartartoq amerlasuutigut takussutissaqartarmat, 

tamannalu inunnut innarluuteqartunut ilaqutaanullu ilungersunartorsiortitsisartoq 

malunnarluartarmat. 

 

Inuit innarluutillit inuunermikkut atugaasa ataqqinartuunissaat tamatta pisussaaffigaarput, tassami 

illersorneqarsinnaasumik inuuneqarnissaat pitsaasumillu sullinneqarnissaat ilaqutaat ilanngullugit 

aaqqissuussisoqartariaqarmat. 

 

Nunatsinni inunnut innarluuteqartunut atugaasigut pitsanngorsaanissamik uani inatsisissami 

saqqummiussuunneqartut tunngavigalugit neriutigaarput inuit pineqartut ilaqutaalu 

eqqarsaatigalugit ullumikkornit pissutsit atugaritinneqartut pitsaanerulersinneqassasut. 

 

Tassami amerlassutigut takullugu tusartarparput innarluutilinnut ikiorsiiniartarnerit assut 

aporfissaqartitaasartut uffalu ataqqinassuseq aammalu pisinnaatitaaffiit assigimmik tamatsinnut 

atuuttussaagaluartut. Tamakkulu pissutsit aaqqilluinnartariaqarput inunnguit ikiorsigassagut 

pillugit. 

 

Kommunit annertuumik oqartussaaffimmik inatsimmi tunngavissinneqartussanngorput. Pissutsit 

ullumikkornit pitsaanerulissappata kommuninut attaveqarneq pitsanngorsariaqarpoq, tassami 

malunnarluartarmat ilaatigut aningaasat tunngavigalugit isumassuinerit ingerlanniarneqartartut, 

inatsisit tunngaviusussat saneqqutaarlugit. 

 

Inatsisissami suliniutit annertuumik isumassuinerillu pitsaanerulernissaat saqqummiunneqarput 

tamannalu pitsaasumik malitseqassappat taavalu inunnut innarluutilinnut sullissisusat sulinermikut 

pitsaasumik atugassaqartitaanissaat aammalu sulissinerminni pikkorissartuarnissaat 

aqqutissiuttariaqarpoq. 

Aammalu ilaatigut akissarsiat suut tunngavigineqarsinnaanersut ilanngullugit 

isummersorfigineqassasoq atugassarititaasut pillugit Naalakkersuisut malittarisassaliornissaanni 

ilanngullugit aalajangersarneqassasut eqqarsaatissatut apuukkusupparput. 

 

Tassami inunnut innarluutilinnut sullissinerit isumannaatsumik ingerlassappata sulinermi akissarsiat 

aamma qanoq sunniuteqartartigisut ilisimalluarpagut. Assersuutigalugu utoqqaat illuini 

amerlasoorparujussuit sulisut akissarsiat minnerpaartaanik akilerlugit sulisinneqartarput uffa 

ilaatigut sulinerit oqimaassinnaasaraluartut sumilluunnit tapeqaratik sulisarput uffa amerlassutigut 

utoqqarnik innarluuteqartunik sullissigaluarlutik.  

Qularnanngilarlu aamma sulisut nikerarnerujussuinut aammalu sulisussaaruttarnerisigut akissarsiat 

annertuumik sunniuteqartartut ilimanarluinnarmat. Taamaattumik akissarsiat aamma pitsaanerusut 

utoqqaat illuini sulisunut anguneqartariaqarluinnaraluartut ilanngullugu apuupparput. 

 

Taamatut uparuaanitsinnut tunngavigaarput Kapitali 8-mi immikkoortoq 3. mi ilaatigut 

aallaaviatigut SIK-mut isumaqatigiissut malillugu ilinniarsimanngitsup akissarsiaanut 

minnerpaamik innersuussisoqarmat. 

 

Innaarluutillit naliginaasumik inuuneqarnissaannut periarfissat pitsaanerulernissaat uani 

siunnersuummi anguniagaavoq. Neriunniarta taamatut oqariartuuteqarneq tamakkiisumik 

sunniuteqartumik atugassaqarfiulluni ulluinnarni inuunerannut annertuumik 

pitsaanerulersitsissasoqminnerunngitsumik aamma ilaqutaannut pitsanngoriarmik 

kinguneqartussanik. 

 

Tassami ilaqutariit aamma qasuersaarsinnaanissaat ilanngulklugu qulakkertariaqarmat, aammalu 

sulisoqarnikkut isumannaallisaaffigineqarnissaat ilanngullugu malitsinneqartariaqarmat. 

 

Uanilu saqqummiussinermi ilaatigut oqaatigineqarpoq  innarluutillit angerlarsimaffiup avataanut 

inissinneqartartut ikinnerulissasut, tassanilu tunngavilersuutigineqarpoq ikiorsiinissamik pissutsit 

pitsaanerulerpata tamanna anguneqarsinnaasoq. 

 

Tamannalu anguneqassappat taava sulisussat isumannaarneqarnissaat angusariaqassaaq. 

Naalakkersuisullu taamatut oqariartuuteqarnerat anguneqassappata taava 

saneqqunneqarsinnaanngilaq sulisussat amerlanerusut pissarsiarineqarnissaat, 

kaammattuutigissavarpullu pikkorissaanerit annertuumik sulisussanut ingerlanneqassasut 

saneqqunneqarsinnaanngimmat ilanngullugit pilersaarusioqqullugit.  

 

Qularinngilarput inuit innarluuteqartut ullumikkut ilaatigut sullinneqartarnerat 

pitsaanerpaajunngitsoq oqariartuutigineqartarmat, annertuumik pitsaanerulernissaa uani  

anguneqassasoq, tassanilu Naalakkersuisut kommunit sullissinerannut malinnaaqqissaarnissaat 

kaammattuutigaarput. Imaassanngimmammi kommunit aningaasaqarnerat aallaavigigalugu inuit 

pineqartut sulissunnissaat ingerlanneqassasoq. Tassani sulissinermi inatsisit 

maleqqissaarneqarnissaat qulakkertariaqarmat. 

 

Ilanngullugu  innarluutilinnut illersuisup suliniarnera sulilluarneralu pillugu, allaffeqarfimmilu 

sulisut peqatigalugit ingerlatsilluarnera qujassutigerusupparpu 

 

 

Taamatut oqaseqarluta Isumaginninnermi ataatsimiititaliami suliarineqarnissaa 

innersuussutigaarput. 


